
ONURĞALILAR və ya KƏLLƏLİLƏR - VERTEBRATA seu CRANIOTA yarımtipi
Yarımtipin xarakteristikası. Onurğalılar ali xordalı heyvanlar olub, aktiv yemlənmək xüsusiyyətinə malikdirlər. Yemi aktiv axtarmaqla, bəzən izləməklə, tutduqdan sonra çox vaxt xırda hissələrə parçalayırlar. Xırda hissələrə parçalanma yemin udulmasına və həzm prosesinə kömək edir. Aktiv yemlənməyə keçid hərəkətliliyin artmasına, dayaq-hərəkət sisteminin yeniləşməsinə səbəb olmuşdur. Lakin prinsipial quruluş (sxemi) dəyişməmişdi. Yemi axtarıb tapmaq, tutmaq, çeynəmək və ya parçalamaq yırtıcıdan qorunmaq kimi fəal hərəkətlər onların davranışlarını da mürəkkəbləşdirmiş və bir sıra morfofizioloji dəyişikliklər əmələ gəlmişdir. Xorda onurğa ilə əvəz olunmuş, güclü çənələri (yemin tutulması və xırdalanması) inkişaf etmiş, kəllənin əmələ gəlməsi (baş beyni qoruyur), cüt ətraflar və onların qurşaqları formalaşır. Onruğalı heyvanlarda metabolizmin səciyyəsi yenilənməni həzmin, tənəffüsün, qan dövranı və ifrazat sisteminin intensivləşməsi hesabına xeyli yüksəlmişdir. Buna uyğun olaraq mərkəzi sinir sisteminin quruluşu və funksiyası da mürəkkəbləşmiş, hiss orqanları və hormonal sistem təkmilləşmişdir. Onurğalıların həyatında onların əmələ gətirdikləri birliklər (ailə, sürü, koloniya və s.) əsas rol oynamışdır. Bu birliklər ətraf mühitdən səmərəli istifadə etməyə, özünü qorumaq, vaxtdan səmərəli istifadə etməyə, çoxalma effektini yüksəltməyə, ölüm faizini və rəqabəti azaltmağa kömək edir.
Bir sıra tək-tək yaşayan onurğalılarda fərdi məhsuldarlığın aşağı düşməsi özünü göstərir. Həyat fəaliyyətinin səviyyəsinin artması, çoxalma prosesinin təkmilləşməsi, nəsil qayğısına qalma Yer planetinin hər yerində onurğalı heyvanların yayılmasına səbəb olmuşdur: dənizlərdə və okeanlarda, şirin su hövzələrində, quruda - tropikadan Arktikaya və Antarktikaya qədər.
Onurğalılar yarımtipi iki şöbəyə ауrılır: Çənəsizlər-Agnatha və Çənəlilər-Gnathostomata. Çənəsizlərə nəsli kəsilmiş iki sinif və müasir dəyirmiağızlılar sinfi - Cycslostomata daxildir. Çənəlilərə iki sinifüstü daxildir: Balıqlar - Pisces və Dördayaqlılar - Tetrapoda. Balıqlar sinifüstünə iki müasir sinif aiddir: qığırdaqlı balıqlar (Chondrishites) və sümüklü balıqlar (Osteichyes). Dördayaqlılar sinifüstünə 4 sinif daxildir: suda-quruda yaşayanlar və ya amfıbilər - Amphiba, sürünənlər və ya reptilər - Reptilia, quşlar - Aves və məməlilər - Mammalia. Çənəlilər adətən iki qrupa ayrılır: ilk su onurğalıları-Anamnia və ilk quru onurğalıları - Amniota.
Anamnia qrupuna balıqlar və suda-quruda yaşayanlar aiddir (suda-quruda yaşayanlar quru həyat tərzinə uyğunlaşmasına baxmayaraq, çoxalması üçün mütləq şit su mühiti lazımdır). Amniota qrupunun bəzi nümayəndələri su mühitində təkrar keçmişlər. Metabolizmin dayanıqlığındakı fərqə və daxili mühitin stabil səviyyəsinə görə onurğalı heyvanlar iki qrupa ayrılır: poykiloterm və homoyoterm
Poykiloterm (dəyişkən temperaturlu) heyvanlara dəyirmiağızlılar, balıqlar sinifüstü, suda-quruda yaşayanlar və sürünənlər daxildir. Homoyoterm heyvanlara quşlar və məməlilər sinfi aiddir. Poykiloterm heyvanların fəaliyyəti ətraf mühitin temperaturundan asılıdır. Homoyoterm heyvanlarda isə bədən temperaturunu nizamlayan mexanizmlər var: fiziki-kimyəvi və ekoloji-etoloji. Bunlarda enerjinin 70%-ə qədəri bədən temperaturunun sabit qalmasına sərf olunur.
Müasir faunada onurğalı heyvanların 43 minə qədər növü var.


